
Bænarefni fyrir Kristsdaginn 
 

Tökum bænarefni 1-12 fyrir, eitt í einu, og höfum að auki nr. 13 með  
í hverri stund.  Hafið þessi vers að leiðarljósi en vitanlega 

er hverjum frjálst að biðja eins og honum/henni þykir henta. 
 

1. Kristin þjóð 
Við játum að við Íslendingar erum kristin þjóð, við erum lýður Guðs. 
Við tilheyrum honum og lútum honum einum. 

Sálm. 33:12 
Sæl er sú þjóð er á Drottin að Guði, sá lýður er hann hefir kjörið sér til eignar. 
Filip. 2:8-11 
Jesús kom fram að ytra hætti sem maður, lítillækkaði sjálfan sig og varð hlýðinn allt í dauða, já, 
dauða á krossi. Fyrir því hefur og Guð hátt upp hafið hann og gefið honum nafnið, sem hverju nafni 
er æðra, til þess að fyrir nafni Jesú skuli hvert kné beygja sig á himni, jörðu og undir jörðu og sérhver 
tunga játa Guði föður til dýrðar: Jesús Kristur er Drottinn. 

  

Syndajátning – iðrun 
Við viljum játa syndir Íslands og hvernig við Íslendingar höfum vikið frá Drottni. Biðjum Guð um 
sanna iðrun meðal íslensku þjóðarinnar. 

Sálm. 51.6,11,12,14 
Gegn þér einum hef ég syndgað og gert það sem illt er í augum þínum. Því ert þú réttlátur er þú 
talar, hreinn er þú dæmir. Snú augliti þínu frá syndum mínum og afmá allar misgjörðir mínar. Skapa í 
mér hreint hjarta, ó Guð, og veit mér ný́jan, stöðugan anda. Veit mér aftur fögnuð þíns hjálpræðis og 
styð mig með fúsleiks anda. 
 

Afturhvarf – snúa við högum okkar 
Við játum að við sem þjóð viljum hverfa aftur til Guðs, biðjum að þjóðin mætti snúa sér 
til hans svo hann snúi við högum okkar og græði upp land okkar. 

2. Kron. 7:14 
... og þjóð mín, sem nafn mitt hefur verið hrópað yfir, auðmýkir sig, biður, leitar auglits míns og lætur 
af illri breytni sinni, þá mun ég heyra á himninum, fyrirgefa synd hennar og græða upp land hennar. 

 

2. Stjórnmál 
Biðjum Guð um vitra stjórnmálamenn sem leitast við að þjóna náunganum og samfélaginu; 
menn og konur sem standa með því sem Guðs er og hvika hvorki til hægri né vinstri frá 
sannleikanum. 

1. Tím. 2:1-4 
Biðjið fyrir konungum og öllum þeim sem hátt eru settir til þess að við fáum lifað friðsamlegu og 
rólegu lífi í guðsótta og siðprýði. Þetta er gott og þóknanlegt Guði, frelsara vorum, sem vill að allir 
menn verði hólpnir og komist til þekkingar á sannleikanum. 

Bæn fyrir forseta, ríkisstjórn, Alþingi, embættismönnum, starfsfólki ráðuneyta og 
ríkisstofnana, borgar- og sveitastjórnum, dómstólum, lögreglu og 
Tollstjóraembættinu 
Biðjum um vernd og varðveislu yfir þau sem gegna þessum erfiðu og krefjandi störfum. 
Biðjum um blessun fyrir fjölskyldur þeirra og heimili. Biðjum Guð að stöðva neikvætt 
umtal um þau sem þurfa að koma fram í fjölmiðlum. Tölum jákvætt og blessum. 

Efes. 1:17-21 
Ég bið Guð Drottins vors Jesú Krists, föður dýrðarinnar, að gefa ykkur anda speki og opinberunar 

svo að þið fáið þekkt hann. Ég bið hann að upplýsa sjón hjartans svo að þið sjáið hver sú von er 
sem hann hefur kallað okkur til, hve ríkulega og dýrlega arfleifð hann ætlar okkur meðal hinna 
heilögu og hve kröftuglega hann verkar í okkur sem trúum. En þetta er sami áhrifamikli, kröftugi 
mátturinn sem hann lét koma fram í Kristi er hann vakti hann frá dauðum og lét hann setjast sér til 
hægri handar á himnum, ofar hverri tign og valdi og mætti, ofar öllum herradómi og sérhverju nafni 
sem nefnt er, ekki aðeins í þessari veröld heldur og í hinni komandi. 

 

3. Kirkja Krists á Íslandi 
Biðjum um öflugt safnaðarstarf. Biðjum Guð um að reisa upp menn og konur sem hafa 
gjöf postula, spámanna, trúboða, kennara og hirða. Biðjum að allar þessar þjónustur 
virki í kirkju Krists á Íslandi.  
Biðjum um lítillæti, auðmýkt og einingu svo að þetta mætti verða. 

Efes. 4:11-14  
Og frá honum er sú gjöf komin að sumir eru postular, sumir spámenn, sumir trúboðar, sumir hirðar 
og kennarar. Þeir eiga að fullkomna hina heilögu og láta þeim þjónustu í té, líkama Krists til 
uppbyggingar, þangað til við erum öll einhuga í trúnni og þekkingu á syni Guðs, verðum fullþroska 
og náum vaxtartakmarki Krists fyllingar. Við eigum ekki að halda áfram að vera börn sem hrekjast og 
berast fram og aftur af hverjum kenningarvindi, tæld af slægum mönnum með vélabrögðum 
villunnar.  
Hósea 4:6  
Lýður minn verður afmáður, af því að hann hefir enga þekking.  

 

Biðjum fyrir þjónum kirkjunnar 
Biskup Íslands, vígslubiskupar og biskupar annarra kirkna, prestar, forstöðumenn 
safnaða, annað starfsfólk og kristniboðar erlendis. Þjóðkirkjan, fríkirkjur, frjálsir 
söfnuðir, smáir og stórir um land allt. Biðjum fyrir kristilegu æskulýðs- og 
sumarbúðastarfi. 

Filip. 2:15 
Fyrst Kristur veitir kjark, fyrst kærleikur hans uppörvar, fyrst andi hans skapar samfélag, fyrst þar ríkir 
hlýja og samúð gerið þá gleði mína fullkomna með því að vera einhuga, hafa sama kærleika, einn 
hug og eina sál. Gerið ekkert af eigingirni eða hégómagirnd. Verið lítillát og metið hvert annað meira 
en ykkur sjálf. Lítið ekki aðeins á eigin hag heldur einnig annarra. Verið með sama hugarfari sem 
Kristur Jesús var. 

 

Bæn fyrir þeim sem hafa dregið sig út úr kirkjustarfi á liðnum áratugum 
Fólk sem hefur þekkt Guð, en yfirgefið hann og köllun sína. Við köllum þau inn! Nýtt 
upphaf er í boði og annað tækifæri. (Nefnum nöfn þeirra sem við þekkjum). Í dag er tími 
endurreisnar í húsi Guðs. 

Sálm. 107:4-9 
Þeir reikuðu um eyðimörkina, um veglaus öræfin,og fundu eigi leið til byggilegrar borgar. Þá 
hungraði og þyrsti og lífskraftur þeirra þvarr. Þá hrópuðu þeir til Drottins í neyð sinni,hann bjargaði 
þeim úr þrengingum þeirra, leiddi þá á réttan veg svo að þeir komust til byggilegrar borgar. Þeir 
skulu þakka Drottni miskunn hans og dásemdarverk hans við mannanna börn því að hann svalaði 
hinum þyrsta og mettaði hungraðan gæðum. 

4. Fjölmiðlar og það sem heyrir undir þá 
Biðjum fyrir fjölmiðlum, eigendum þeirra, stjórnendum og starfsfólki. 
Að umfjöllun þeirra megi vera til uppbyggingar og menntunar. 

Efes. 4:29-32 
Látið ekkert skaðlegt orð líða ykkur af munni heldur það eitt sem er gott til uppbyggingar, þar sem 
þörf gerist, til þess að það verði til góðs þeim sem heyra. Hryggið ekki Guðs heilaga anda sem þið 
eruð innsigluð með til endurlausnardagsins. Látið hvers konar beiskju, ofsa, reiði, hávaða og 
lastmæli vera fjarlægt ykkur og alla mannvonsku yfirleitt. Verið góðviljuð hvert við annað, 
miskunnsöm, fús til að fyrirgefa hvert öðru eins og Guð hefur í Kristi fyrirgefið ykkur. 

Biðjum á sama hátt fyrir leiklist, myndlist, bókmenntum og hönnun 
Að skaparinn sé tilbeðinn í verkunum en sköpunarverkin séu ekki upphafin. 

Róm. 1:23,25  
Þeir skiptu á vegsemd hins ódauðlega Guðs og myndum, sem líktust dauðlegum manni, fuglum, 
ferfætlingum og skriðkvikindum. Þeir hafa skipt á sannleika Guðs og lyginni og göfgað og dýrkað hið 
skapaða í stað skaparans, hans sem er blessaður að eilífu. Amen. 
Jes. 64:7 
En þú Drottinn, ert faðir vor, vér erum leir og þú hefur mótað oss og allir erum vér handaverk þín. 

 

Biðjum einnig fyrir tónlistarlífi og hljómsveitum 
Jes. 5:12 
Þeir halda samdrykkju við undirleik gígju, hörpu, páku og flautu en gefa verkum Drottins engan 
gaum. Þeir sjá ekki handaverk hans. 
2. Kron. 5:13 
Lúðurþeytararnir og söngvararnir hljómuðu eins og ein rödd þegar þeir fluttu Drottni lofgjörð og þökk. 
Þegar þeir hófu að lofa Drottinn með lúðurblæstri, málmgjöllum og hljóðfæraleik og sögðu: Hann er 
góður og miskunn hans varir að eilífu, fyllti ský hús Drottins. 
2. Kron. 7:6 
Prestarnir stóðu á sínum stað og einnig Levítarnir sem léku á hljóðfæri Drottins. Davíð konungur 
hafði látið gera þessi hljóðfæri til þess að lofa Drottinn með orðunum: Því að miskunn Hans varir að 
eilífu. 

 
5. Menntun og uppeldismál 

Biðjum fyrir þeim sem sitja í Fræðsluráði. Biðjum fyrir skólastjórnendum, fyrir 
leikskólum, grunnskólum, framhaldsskólum, háskólum og öðrum menntastofnunum. 
Biðjum Guð að vaka yfir þessu starfi, að hann gefi kennurum kærleika og visku til að 
sinna þessu mikilvæga fræðslu- og uppeldisstarfi, að allir starfsmenn skólanna keppist 
við að veita hverjum nemenda umhyggju. Biðjum að Gídeonfélagar um allt land fái að 
gefa skólabörnum Nýja testamentið, til uppfræðslu og blessunar þeim er þiggja. Biðjum 
fyrir foreldrum, að þeir séu vakandi fyrir sínu hlutverki, fylgist með skólastarfi barna 
sinna og bendi á leiðir til úrbóta, ef með þarf. 

Mark. 10:13-16 
Menn færðu börn til Jesú að hann snerti þau en lærisveinarnir átöldu þá. Þegar Jesús sá það 
sárnaði honum og hann mælti við þá: „Leyfið börnunum að koma til mín, varnið þeim eigi því að 
slíkra er Guðs ríki. Sannlega segi ég ykkur: Hver sem tekur ekki við Guðs ríki eins og barn mun 
aldrei inn í það koma.“ Og Jesús tók þau sér í faðm, lagði hendur yfir þau og blessaði þau. 

Kennarar á öllum skólastigum 
Biðjum að kennarar megi átta sig á sannleikanum og að þeir megi fá kjark til að játa 
hann og halda sig að honum. 

Filip. 1:911 
Og þess bið ég að elska ykkar aukist enn þá meir að þekkingu og dómgreind svo að þið getið metið 
þá hluti rétt sem máli skipta og verðið hrein og ámælislaus til dags Krists, auðug að þeim 
réttlætisávexti sem Jesús Kristur kemur til leiðar Guði til lofs og dýrðar. 

 

Nemendur sem falla úr námi 
Biðjum um styrk og visku fyrir ungmennum okkar sem hafa misst trú á eigin getu og 
hæfileika. Minnum þau á að lífið skiptir máli og að Guð elskar þau og þráir að sjá þau 
vaxa og blómstra. 

Jer. 29:11 
Því að ég þekki sjálfur þær fyrirætlanir sem ég hef í hyggju með ykkur, segir Drottinn, fyrirætlanir til 
heilla en ekki til óhamingju, að veita ykkur vonarríka framtíð. 

6. Heilbrigðis- og félagsmál 
Biðjum fyrst og fremst Guð að gefa íslensku þjóðinni heilbrigði til anda, sálar og líkama. 

Matt. 9:12 
Jesús sagði: Ekki þurfa heilbrigðir læknis við heldur þeir sem sjúkir eru. 
1. Þess. 5:23 

En sjálfur friðarins Guð helgi yður algjörlega og andi yðar, sál og líkami varðveitist alheil og 

vammlaus við komu Drottins vors Jesú Krists. 
3. Jóh. 1:2 
Ég bið þess, minn elskaði, að þér vegni vel í öllum hlutum og að þú sért heill heilsu, eins og sálu 
þinni vegnar vel. 

 

Biðjum fyrir læknum, hjúkrunarfólki, sjúkraliðum og öðrum starfstéttum spítala og 
hjúkrunarheimila. Biðjum Guð að styrkja þau og blessa, og veita þeim allt sem þau þarfnast til 
þessarar þjónustu og vernd gegn mistökum og röngum ákvörðunum. 
Biðjum um einingu og skilning milli ólíkra stétta sem starfa innan heilbrigðisstéttarinnar. 

Filip. 1:9 
Og þess bið ég að elska ykkar aukist enn þá meir að þekkingu og dómgreind. 

 

Félagsþjónusta á vegum hins opinbera og frjálsra félagssamtaka. Öll umönnunarstörf. 
Vistheimili, Tryggingastofnun, lífeyrissjóðir, öryrkjar og fatlaðir. 
Biðjum fyrir öllum þeim sem sinna þeim sem minna mega sín í þjóðfélaginu. Biðjum að 
Guð gefi kjark, úthald, kærleika, umburðarlyndi og allt það sem til þarf svo að sómi sé 
að. 

Sálm. 140:13 
Ég veit að Drottinn flytur mál hins umkomulausa, rekur réttar snauðra. 

 

Vernd gegn sjálfsvígum 
Biðjum að orð Guðs nái til þeirra sem eru að gefast upp á tilverunni, eru í andlegu 
myrkri og hafa hugsað sér að velja dauðann, biðjum að orð Guðs tali kjark, sannleika 
og líf inn í þau. 

5. Mós. 30:19  
Ég kveð bæði himin og jörð til vitnis gegn ykkur í dag: Ég hef lagt fyrir þig líf og dauða, blessun og 
bölvun. Veldu þá lífið svo að þú og niðjar þínir megið lifa. 

7. Atvinnulíf í landinu og afurðir 
Sjávarútvegur 
Biðjum fyrir útgerðafyrirtækjum og kvótakerfinu, biðjum um blessun hans og vilja með 
sjávarútveginn. Biðjum um blessun Guðs yfir fiskimiðin og allan sjávarafla. 
Biðjum um vernd og varðveislu fyrir sjómennina okkar og fjölskyldur þeirra. 

Jóh. 22:4-6 
Þegar dagur rann stóð Jesús á ströndinni. Lærisveinarnir vissu samt ekki að það var Jesús. Jesús 
segir við þá: „Drengir, hafið þið nokkurn fisk?“ Þeir svöruðu: „Nei.“ Hann sagði: „Kastið netinu hægra 
megin við bátinn og þið munuð verða varir.“ Þeir köstuðu og nú gátu þeir ekki dregið netið, svo mikill 
var fiskurinn. 

 

Landbúnaður 
Biðjum fyrir landbúnaðinum og iðnaði tengdum landbúnaðarvörum, öllum 
matvælaiðnaði og útflutningi. Biðjum að vandað sé til framleiðslunnar og að þessir 
atvinnuvegir megi blómstra, landi og þjóð til hagsbóta. 

 
Sálm. 85:9-14 
Ég vil hlýða á það sem Drottinn Guð talar. Hann talar frið til lýðs síns og til dýrkenda sinna og til 
þeirra er snúa hjarta sínu til hans. Hjálp hans er nálæg þeim er óttast hann svo að dýrð hans megi 
búa í landi voru. Elska og trúfesti mætast, réttlæti og friður kyssast. Trúfesti sprettur úr jörðinni og 

réttlæti horfir niður af himni. Þá gefur Drottinn gæði og landið afurðir. Réttlæti fer fyrir honum og 
friður fylgir skrefum hans. 

 

8. Sveitarfélög og fulltrúar þeirra 
Kristsdagur er haldinn til þess að öll sveitarfélögin komi saman til að lofa Guð, hvert 
með sína „biðjandi fulltrúa.“ Einnig til að færa saman ólíkar kirkjudeildir og hópa kristins 
fólks. Biðjum fyrir sveitarfélögunum og bænafulltrúum þeirra, að sérhvert sveitarfélag 
megi eiga sér marga fyrirbiðjendur.  

Jes. 42:10-13 
Syngið Drottni nýjan söng, syngið lof hans frá endimörkum jarðar, hafið fagni og allt sem í því er, 
fjarlægar eyjar og íbúar þeirra. Eyðimörkin og borgir hennar hrópi og þorpin þar sem Kedar býr, 
íbúar Sela syngi af gleði og hrópi frá fjallatindunum. Þeir gefi Drottni dýrðina og kunngjöri lof hans á 
fjarlægum eyjum. Drottinn heldur af stað sem hetja, glæðir hugmóð eins og bardagamaður, hann 
lýstur upp herópi og ber sigurorð af óvinum sínum.  
Sjá einnig Sálm 91 

 

9. Bæn fyrir þjóðunum 
Biðjum fyrir þjóðum þessa heims. Biðjum sérstaklega fyrir Sviss og Þýskalandi en 
þaðan kom sú sýn, hvatning og fyrirbæn sem Guð gaf til að hefja þetta starf. Biðjum 
fyrir nýbúum og málefnum útlendinga og flóttamanna hér á landi. Biðjum fyrir 
ferðamönnum sem koma til landsins og allri ferðaþjónustu. Biðjum fyrir Íslendingum 
búsettum erlendis og fyrir útlendingum í þjónustu Drottins hér á landi. 

Jes. 56:6-7 
Og útlendinga, sem gengnir eru Drottni á hönd til að þjóna honum og elska nafn hans, til að verða 
þjónar hans, alla þá sem halda hvíldardaginn og vanhelga hann ekki og halda sér fast við sáttmála 
minn, mun ég leiða til míns heilaga fjalls og gleðja þá í bænahúsi mínu. Brennifórnir þeirra og 
sláturfórnir munu þóknast mér á altari mínu því að hús mitt skal nefnast bænahús fyrir allar þjóðir. 
Sálm. 146:9 
Drottinn verndar útlendinga, hann annast ekkjur og munaðarlausa en óguðlegum [leyfir] hann að 
fara villu vegar. 

10. Fjármálastjórn og efnahagsmál 
Biðjum að réttlæti, miskunn, friður og kærleikur komi í stað græðgi og 
eiginhagsmunasemi. Biðjum almáttugan Guð að gefa visku í fjármálastjórn landsins og 
að valdastéttin leiðrétti íþyngjandi fjármálakerfi. Biðjum að fólk fái verðug laun og geti 
séð sér farboða. 

1. Tím. 5:18 
Því að ritningin segir: "Þú skalt ekki múlbinda uxann, er hann þreskir" og „Verður er verkamaður 

launa sinna.“ 
Sálm. 12:6 
„Vegna kúgunar lítilmagnanna, vegna andvarpa hinna fátæku rís ég nú upp,“ segir Drottinn, „og 
hjálpa þeim sem þjakaðir eru.“ 
1. Tím 6:10 
Fégirndin er rót alls þess, sem illt er. Við þá fíkn hafa nokkrir villst frá trúnni og valdið sjálfum sér 
mörgum harmkvælum. 
Orðskv. 11:14 
Þar sem engin stjórn er, þar fellur þjóðin, en þar sem margir ráðgjafar eru, fer allt vel. 

 
11. Fjölskyldan, börn og unglingar 

Biðjum Guð að trúfesti verði endurnýjuð, hann styrki hjónabönd og lækni þau sem hafa 
orðið broti. Biðjum fyrir ófæddum börnum og komandi kynslóðum. Biðjum um breytt 
viðhorf til fóstureyðinga, hugarfarsbreytingu og endurnýjaða ábyrgðartilfinningu. Biðjum 
um blessun og heilbrigði yfir tómstunda- og íþróttaiðkun barna og unglinga. Biðjum um 

vernd gegn innflutningi og sölu eiturlyfja. Umfram allt biðjum að börn og ungmenni fái 
að heyra Guðs orð, þau læri að þekkja hann og elska hann eins og hann elskar þau. 

Mark. 10:13-16 
Menn færðu börn til Jesú að hann snerti þau en lærisveinarnir átöldu þá. Þegar Jesús sá það 
sárnaði honum og hann mælti við þá: „Leyfið börnunum að koma til mín, varnið þeim eigi því að 
slíkra er Guðs ríki. Sannlega segi ég ykkur: Hver sem tekur ekki við Guðs ríki eins og barn mun 
aldrei inn í það koma.“ Og Jesús tók þau sér í faðm, lagði hendur yfir þau og blessaði þau. 
Mark. 10:2-9 
Farísear komu og spurðu Jesú hvort maður mætti skilja við konu sína. Þeir vildu reyna hann. Hann 
svaraði þeim: „Hvað hefur Móse boðið ykkur?“ Þeir sögðu: „Móse leyfði að rita skilnaðarbréf og skilja 
við hana.“ Jesús mælti þá til þeirra: „Hann ritaði ykkur þetta boðorð vegna þverúðar ykkar en frá 
upphafi sköpunar gerði Guð þau karl og konu. Fyrir því skal maður yfirgefa föður sinn og móður og 
bindast konu sinni og þau tvö skulu verða einn maður. Þannig eru þau ekki framar tvö heldur einn 
maður. Það sem Guð hefur tengt saman má maður eigi sundur skilja.“ 

 
12. Ísland, landið okkar  

Biðjum fyrir náttúru landsins. Þökkum Guði fyrir hreint kalt vatn og heita vatnið. Biðjum 
um vernd gegn sérhverjum skaða og mengun á landi, í vötnum og í sjónum. Biðjum um 
vernd gegn náttúruhamförum. Biðjum Guð að leggja máttuga hönd sína yfir landið, 
blessa það og varðveita ljósastiku sína yfir landinu. Biðjum fyrir öllum sem ferðast á 
landi, legi eða í lofti, að Guð verndi gegn slysum og áföllum. Þökkum fyrir gengnar 
kynslóðir og fyrir bænir þeirra. Biðjum Guð að minnast bæna þeirra, okkur og landinu til 
blessunar.  
Biðjum fyrir þeim sem nú eru komnir að ævikvöldi sínu, að Guð blessi þau og launi 
þeim það sem þau hafa lagt okkur til. 

Sálm. 37:23-25 
Frá Drottni kemur skrefum mannsins festa, þegar hann hefir þóknun á breytni hans. Þó að hann 
hrasi fellur hann ekki flatur því að Drottinn heldur í hönd hans. Ungur var ég og gamall er ég orðinn 
en aldrei sá ég réttlátan mann yfirgefinn eða niðja hans biðja sér matar. 
Sálm. 65:6-14 
Þú bænheyrir oss af réttlæti með ógnvekjandi verkum, þú Guð hjálpræðis vors, þú athvarf allra 
endimarka jarðarinnar og fjarlægra stranda, þú sem festir fjöllin með krafti þínum, gyrtur styrkleika, 
þú lægir brimgný hafanna, öldugnýinn og háreysti þjóðanna. Þeir sem búa við endimörk jarðar 
skelfast máttarverk þín, austrið og vestrið lætur þú fagna. Þú annast landið og vökvar það, fyllir það 
auðlegð. Lækur Guðs er bakkafullur, þú sérð mönnum fyrir korni því að þannig hefur þú gert landið 
úr garði. Plógförin á jörðinni gegnvætir þú, sléttar plægt land, mýkir jarðveginn með regnskúrum, 
blessar það sem úr honum vex. Þú krýndir árið með gæsku þinni, vagnspor þín drjúpa af feiti. 
Beitilöndin í auðninni gleðjast, hæðirnar gyrðast fögnuði, hagarnir klæðast hjörðum og dalirnir 
þekjast korni, allt fagnar og syngur. 

 
13. Kristsdagurinn 27. september 2014 

Biðjum einnig fyrir Kristsdeginum sjálfum 
●  undirbúningshópi og bænastarfi 
●  dagskráinni og undirbúningi hennar 
●  allri ytri umgjörð Hörpu, húsinu öllu, starfsfólki hússins og yfirstjórn 
●  þeim sem tala og fara með bænir á deginum 
●  öllum þeim sem sjá um barnastarfið 
●  tónlist, lofgjörð, tónlistarfólki 
●  tæknimönnum og öðrum sem sjá um að allt gangi upp 
●  sýninga- og söluborð verði til að lyfta upp nafni Drottins 
●  góð næring verði til staðar handa fjöldanum 

●  vel gangi að fjármagna allt sem til þarf 
●  öllum sem koma til að taka þátt í viðburðum dagsins – bæði til að gefa og þiggja 
 
Gott er að hafa þessi vers í huga: 
 
Esek. 22:30 
Ég leitaði að einhverjum þeirra á meðal sem vildi reisa varnarvegg eða taka sér stöðu 
andspænis mér, í skarðinu í múrnum, landinu til varnar svo að ég þyrfti ekki að eyða því.  

(Drottinn fann þig. Takk fyrir að skipa þér í skarðið) 
 
Post. 4:30-31 
Rétt þú út hönd þína til að lækna og lát tákn og undur verða fyrir nafn Jesú, þíns heilaga 
þjóns.“ Þegar menn höfðu beðist fyrir hrærðist staðurinn þar sem þeir voru saman komnir og 
þeir fylltust allir Heilögum Anda og töluðu orð Guðs af djörfung. 
 
Jóh. 15:16 
Þér hafið ekki útvalið mig heldur hef ég útvalið yður. Ég hef ákvarðað yður til að fara og bera 
ávöxt, ávöxt sem varir svo að faðirinn veiti yður sérhvað það sem þér biðjið hann um í mínu 
nafni. 
 
Jes. 43:18-19 
Minnist hvorki hins liðna né hugleiðið það sem var. Nú hef ég nýtt fyrir stafni, það tekur þegar 
að vottar fyrir því, sjáið þér það ekki? Ég geri veg um eyðimörkina og leiði ár um öræfin. 
 
2. Kron. 7:14 
... og þjóð mín, sem nafn mitt hefur verið hrópað yfir, auðmýkir sig, biður, leitar auglits míns og 
lætur af illri breytni sinni, þá mun ég heyra á himninum, fyrirgefa synd hennar og græða upp 
land hennar. 
 
1. Mós. 12:1-3 
Drottinn sagði við Abram: "... Ég mun gjöra þig að mikilli þjóð og blessa þig og gjöra nafn þitt 
mikið, og blessun skalt þú vera. Ég mun blessa þá, sem þig blessa, en bölva þeim, sem þér 
formælir, og af þér skulu allar ættkvíslir jarðarinnar blessun hljóta." 
 

Gal. 3:13-14 
Kristur keypti okkur undan bölvun lögmálsins með því að verða bölvun fyrir okkur, því að ritað 
er: "Bölvaður er hver sá, sem á tré hangir." Þannig skyldi heiðingjunum hlotnast blessun 
Abrahams í Kristi Jesú, og við öðlast fyrir trúna andann, sem fyrirheitið var. 
 

1. Kor. 1:9 
Trúr er Guð, sem yður hefur kallað til samfélags sonar síns Jesú Krists, Drottins vors. 
 
Efes. 6:11-12 
Klæðist alvæpni Guðs, til þess að þér getið staðist vélabrögð djöfulsins. Því að baráttan, sem 
vér eigum í, er ekki við menn af holdi og blóði, heldur við tignirnar og völdin, við heimsdrottna 
þessa myrkurs, við andaverur vonskunnar í himingeimnum. 

Sálmur 103:20 
Lofið Drottin, þér englar hans, þér voldugu hetjur, er framkvæmið boð hans, er þér heyrið 
hljóminn af orði hans. 
 
Matt. 6:9-10 
Faðir vor, þú sem ert á himnum. Helgist þitt nafn, til komi þitt ríki, verði þinn vilji, svo á jörðu 
sem á himni. 
 


